
Вольга Базылёва

Я памятаю
Мітусьлівы
Дождж і мокрых
Галубоў
На падваконьні.
Як словы
Расплыліся
На паперы,
Я памятаю...
Што была
Вясна,
І дождж 
Быў цёплы,
З доўгіх
Шэрых нітак.
І я на ганак
Выйшла
Басанож,
Каб прачытаць Сябе
Не на паперы,
Але ў люстэрках.
Мітусьлівы дождж
Ствараў іх 
Безьліч
І ўціскаў
у камень,
Зямлю, 
Асфальт.
І я ішла
Па небе
І неба разглядала
Над сабой.
Я памятаю...
Ты
Пад парасонам,
У доўгім
Паліто
Дадому бег.
Дажджу баяўся
І саромеўся
Адбітку
Свайго ў люстэрках.
Мне было 
спакойна.
І пакамечана
Ўсё для цябе 
Было.

Я памятаю 
Не цябе
Й мяне,
А мокрых
Галубоў
На падваконьні...
Генадзь Бураўкін
Яшчэ ня вечар, мілая.
Яшчэ ня вечар.
Наперадзе ў нас тысяча сустрэч.
І будзе бэзам новы май расквечаны.
І салаўі аглушаць насамрэч.

І ўзыйдуць зоркі раньнія над вязамі.
І ты даверыш
Сон майму плячу
І тыя словы,
Што яшчэ ня сказаны,
Табе я нечакана прашапчу.

І засьмяецца маладзік у фортцы.
І вернецца блакітны вецер наш...
А калі раптам нешта не паўторыцца,
Ты літасьціва тое не заўваж.

І не бяда,
Што бэз цьвіце ня вечна
І лісьце асыпае вяз ня раз...
Яшчэ ня вечар, мілая.
Яшчэ ня вечар.
Вясна яшчэ не разлучыла нас... 
Людміла Кебіч

Хадзем... 

Хадзем, падыхаем
Вясновым водарам,
Наяве ўгледзім,
Як мкне лісьцё,
Як нізка ластаўкі
Над дахам лётаюць,
Ды не на дождж, відаць,
А на жыцьцё.

Хадзем, падзівімся,
Як сад нявесьціцца,
Пад белым вэлюмам
Задумна сьціх,
Дымамі ўздымімся,
Калі абвесьціцца
Праз дождж пялёсткавы
Грымотны міг.

Хадзем, памолімся
За сьвет абуджаны,
Дзе пахка-ўсьпенены
Бушуе май.
Душой спатолімся –
Вясной закружаны,
Цьвіце-ачуньвае
Наш любы Край.
Хадзем...
Тацяна Малама

Ліст 


Памятаеш? Я любіла слухаць дождж. Я магла слу​​​хаць яго гадзінамі. Памятаеш? Ты таксама слухаў са мной. Неяк напрыканцы траўня мы, узяўшыся за рукі, хадзілі босыя па лужынах, пырскаліся і сьмяяліся. Пад​стаўлялі твар пад буйныя, яшчэ ня цёплыя, але ўжо не пякуча-халодныя кроплі і размахвалі наскрозь мок​рымі кедамі. А потым, кінуўшы мокрыя кеды, стаялі ў лужыне, проста стаялі і сьмяяліся.
А памятаеш? Ішоў дождж, і мы пайшлі ў кіно. Да пачатку заставалася хвілінаў дваццаць, і мы чакалі на ганку. Усе чакалі пад дахам, а мы з табой выйшлі на лесьвіцу, пад дождж. У нас быў адзін парасон, схаваўшыся пад ім удваіх, мы цалаваліся. Кроплі сьцякалі з парасону на мой сарафан, на твае джынсы. І для мяне тады больш нікога не існавала, мне здавалася, што мы з табой там адны. А дождж, нібы разумеючы гэта, шапацеў мацней, заглушаў грукат машынаў. Вада, сьцякаючы па шырокіх прыступках ганку, дабягала да дарогі і шумна зьнікала ў каналізацыйных люках. Дождж барабаніў па парасоне, і нам, каб пачуць адно аднаго, трэба было блізка схіляцца, кранаючыся ілбамі. Таму мы маўчалі. Маўчалі і глядзелі на мокрыя шэрыя будынкі, на шэрае неба, на людзей, якія сьпяшалі хутчэй схавацца ад дажджу. А потым увесь сеанс мы сядзелі з мокрымі нагамі і радаваліся таму, што не пайшлі чакаць пад дах, а стаялі на мокрай лесьвіцы.
Памятаеш? Ты ад’язджаў, і я пайшла правесьці цябе да тралейбусу. Увесь дзень было добрае надвор’е, таму ў нас не было парасонаў, а калі мы выйшлі з метро, лінуў дождж. На прыпынку ты затульваў мяне сабою ад ветру. Ты стаяў, прыціснуўшы мяне да сябе і закрываючы сваёй курткай, і нагрэтыя тваёй скурай кроплі сьцякалі на мой лоб, нос, шчокі. Тады, на гэтым прыпынку, ты першы раз сказаў, што кахаеш. Мы прапусьцілі чатыры тралейбусы, прастаялі амаль да вечару, прамоклі наскрозь, а ты яшчэ і спазьніўся.
А яшчэ памятаеш? Ты праводзіў мяне дамоў. Ішоў дождж. Мокрыя, мы дабеглі да трамвайнага прыпынку. Ліпеньскі лівень барабаніў па пласмасавым даху шапіку, пад якім мы схаваліся. Вада гучна спадала па вадасьцёках на асфальт, раскідваючы пырскі. Людзей у нашым трамваі было шмат – і амаль усе сухія. І калі мы выпадкова дакраналіся да іх, яны раздражнёна крывіліся і нешта бурчалі сабе пад нос. А мы сьмяяліся, мы не разумелі, чаму яны так хвалююцца, гэта ж усяго толькі вада. А вада залівала шкло трамваю, і шчоткі не спраўляліся яе разганяць. 
Бронісь 

(сапраўднае прозвішча невядома) 
Злыя нявесткі і хітры дзед 

У нашай вёсцы стаяла на выгане пекная хатка з садам. У ёй калісьці жыў стары Мацей. Быў ён чалавек працавіты, завёў добрую гаспадарку, дачакаўся сыноў і спадзяваўся правесці сваю старасць аж да самай смерці шчасліва. 

Але дарэмная была надзея яго. Сыны пажаніліся, прыйшлі ў хату нявесткі, і шчаслівае жыццё старога скончылася. 

Злыя нявесткі садзілі Мацея на канцы стала, кармілі яго скарынкамі хлеба; але дзед ад гэтага не толькі не хварэў, а неяк папраўляўся нават; бывала, размочыць свае скарынкі ў бацвінні ды цешыцца, як маленькае дзіцё, што яго гэтак кормяць. 

Надаела гэта нявесткам, і ўрадзілі яны паслаць старога да арганістага, каб навучыўся там чытаць ды вучыў бы пасля вясковых дзяцей і хлеба дарма не еў бы. 

Шкода сынам бацькі, але з бабамі рады не было; пасадзілі Мацея на воз, заплакалі з ім разам і павезлі з хаты. 

У арганістага навука старому не давалася. Бывала, арганісты кажа «а», а ён не дачуе і крычыць «га»; тон кажа «у», а ён - «ву». І па месяцы бескарыснай навукі сказаў яму арганісты: 

- Ну, дзядзьку, прыйдзецца ехаць дамоў: да навукі ўжо застары. 

- А мой жа ты паночак, - пачаў плакаць Мацей, - гэта ж мяне тыя шэльмы заядуць у хаце. Бедная доля мая!.. 

Арганісты быў чалавек добры, не дурань, дый насмешнік. Пашкадаваў ён старога. Вось і даў ён Мацею харошую скрынку, насыпаўшы туды ўсякага шкла, жалеза кавалачкаў, каменьчыкаў дробных, - замкнуў тую скрынку на ключ і, пакінуўшы ключ у сябе, навучыў дзядзьку, што рабіць са скрынкай. Пасля насадзіў Мацея суседу на воз, жычыў яму доўгага і шчаслівага жыцця, а як памрэ, прасіў не забываць на тым свеце аб бедным «лапідудзе». Стары і паехаў дамоў. 

Як толькі Мацей паказаўся ў хату, дык зараз жа накінуліся на яго нявесткі: «Чы ўжо, стары хрэн, і там табе месца няма?!» І пасыпаліся на яго добрыя слоўкі, як з бочкі. Але бацька добра памятаў навуку арганістага і, як крыху сціхла ў хаце, сказаў: 

- Чытаць я ўжо ўмею не горай арганістага. Але, дзякаваць богу, з чытання хлеба есці не патрэбую, бо на чорную гадзіну мне хваціць; пайду лепш да дачкі на кут, і яна прытуліць мае старыя косці. 

І пры гэтых словах дастаў Мацей з-пад палы скрынку ды зазваніў ёю. 

Угледзеўшы гэта, нявесткі як бач з звяроў анёламі парабіліся: адна крычыць: «А мой жа ты татачка!», другая: «Мой ты родненькі!». Адна садзіць на печ, каб пагрэўся, другая яечню смажыць. Не ведаюць, як дагадзіць яму! 

І настала шчаслівае жыццё для Мацея: меў усё, што трэба, і аб чытанні ніхто і не ўспамінаў! А ён, пад'еўшы, сядзіць сабе на печы і за арганістага бога просіць. 

Адзін раз запыталіся нявесткі, што будзе са скрынкай? Стары растлумачыў, дзе ключ, ды сказаў: «Як памру, то пры людзях падзеліцеся; каторая лепей будзе шанаваць той будзе болей». 

Прыйшла пара, памёр Мацей, але і па смерці яго шанавалі: адна нявестка галосіць, другая людзей поіць і корміць, адна ксяндзу плаціць, другая спраўляе ўсё, што трэба чалавеку па смерці, 

І пахавалі Мацея, як якога пана, паставілі крыж, насыпалі магілу. 

Тутака з'явіўся і арганісты з ключам. Нявесткі чуць не б'юцца - кожная сябе ды працу сваю хваліць. 

Вось адмыкаюць скрынку... і што ж? Замест грошай пасыпаліся з яе каменні ды шкло! 

Апякункі бацькавы мала не паўміралі са злосці, а як прыйшлі трохі да сябе, заспявалі і яны псалмы, дый ужо на новы лад: 

- А каб твая душачка з пекла не выйшла! Каб ты не відзеў святлосці нябеснай!.. 

Пачалі людзі расхадзіцца з могілкаў - адны ў страху, што грошы былі зачарованыя, а другія дык смяяліся і гутарылі між сабой, што не дурань быў нябожчык Мацей, вечны яму спакой! 

Пайшлі і нявесткі дамоў, праклінаючы старога. І толькі лес нудным шумам сваім спяваў яму доўга «вечны пакой». 

1908 г. 

Сяргей Давідовіч 

Смяяцца ці плакаць? 

Ох і надакучыла ж Павэлку жыць у чалавеканенавісным асяроддзі, сярод агрызання і гырканіны. Ступіш крок - зловіш мацюка, яшчэ крок - схопіш ліхтар пад вока. 

Непрыкметна ён і сам ашчэрыўся. Падыдзе чалавек прыпаліць ці папытацца чаго, а ўсё Павэлакава нутро - на дыбы, сківіцы сціскаюцца, ажно зубы патрэскваюць, як дрэвы на марозе, погляд - нібы той калючы дрот. 

Мітусяцца людзі, шмат іх вакол, а кожны - сам па сабе, кожны - за сваім «калючым дротам». Схапіся за сэрца, паваліся - ніхто не падыдзе, не зверне нават увагі... 

- Хопіць! - рашуча сказаў сабе Павэлак. - Буду сеяць дабрыню вакол сябе! 

Бачыць ён, ідзе насустрач цяжарная жанчына, жывот, як кажуць, ажно на нос лезе. Гэта ж сёння такая рэдкасць - быццам мужыкі перавяліся. 

Замілаваўся Павэлак, сэрца яго размякла, вочы памакрэлі. Падышоў ён да жанчыны і з цеплынёй кажа, паказваючы на яе жывот: 

- Няхай Божачка дае шчасце вашаму будучаму дзіцятку! А вам - лёгка разрадзіцца! 

Жанчына ад нечаканасці ажно падскочыла: 

- Якому дзіцятку?! Дурань! Паглядзець бы на фігуру тваёй лярвы - пэўна, калода калодай! Пад'ялдычнік чортаў!.. 

Павэлак уціснуў галаву ў плечы і даўся далей ад гэтага ляманту. 

- Во ўліп! Як гэта я памыліўся? 

З падпсаваным настроем пайшоў ён далей паміж мітуслівасцю і адгароджанасцю кожнага ад кожнага. Бачыць, наперадзе жанчына нясе дзве сумкі, ды такія цяжкія, што ногі ў жанчыны заплятаюцца ў вузел, рукі адрываюцца. Паставіла яна сваю ношу на зямлю, ледзь спіну выпрастала, пот з вачэй не паспявае згортваць - адпачывае. 

Шкада зрабілася Павэлаку бедную жанчыну, зноў размякла яго сэрца. Падскочыў ён да незнаёмкі і - хваць за сумкі: 

- Ці ж для вас такі груз, мая вы харошая! Я ж вам падсаблю! 

- А для каго гэты груз? Для цябе? Пастаў сумкі, зладзюга! - зараўла жанчына. - Людзі! Дапамажыце! 

Імгненна назбіралася разявак. 

Павэлак ад нечаканасці збялеў, слова вымавіць не можа. 

- У міліцыю яго! 

- Гэта ж трэба - сярод яснага дня! - пачуліся галасы. 

- Я ж хацеў толькі памагчы... Я ж пашкадаваў жанчыну... -апраўдваўся Павэлак. 

- Пашкадаваў воўк цяля! 

- Жывуць вось такія прайдзісветы за чужы мазоль! 

- Рукі адсекчы трэба! - загуло з усіх бакоў. 

Збялелы Павэлак даўся галавой у людскую сцяну, збіў з ног некалькі чалавек і, як у жахлівым сне, папёр праз нейкія двары, пераскокваючы праз жалезныя загароджы, пераганяючы і людзей, і машыны. Спыніўся толькі тады, калі зусім заняло дыханне і густа пацямнела ў вачах. 

- Што гэта за дзень такі? - сягаў ён, выціраючы з губы навіслую сліну. - Во памог, дык памог жанчыне! Лепей бы яна ногі павыкручвала, несучы тыя сумкі! 

Каб крыху падняць загублены настрой, дастаў цыгарэту, але запаліць не ўдалося, бо, відаць, у час «спрынту» згубіў запалкі. 

Азірнуўшыся, Павэлак убачыў голеную патыліцу хлапца, які густа дыміў цыгаркай. 

Павэлак крануў за плячо курца і ветліва спытаўся: 

- Ці не дазволіш ты мне, хлапчына, прыпаліць? 

«Хлапчына» паволі павярнуўся да прасіцеля і... 

- Дзе ты, казёл смярдзючы, бачыш хлапчыну?! Вочы павылазілі, ці што? Ану хіляй адсюль па халадку! 

Павэлак збянтэжыўся: 

- Гэта ты ззаду... а спераду... 

- Я і ззаду, і спераду дзяўчына, магу паказаць! - гыркнула дымам у твар Павэлку тое, што і ззаду,і спераду не было падобна ні на хлапчыну, ні на дзяўчыну. 

- Ой! Не трэба паказваць! - замахаў рукамі Павэлак і зноў, уціснуўшы галаву ў плечы, «пахіляў па халадку». 

- Не-е! Досыць дабрыні! Сею адно, а вырастае чорт ведае што! Дамоў і толькі дамоў! На людзей не гляджу! Ні з кім не вітаюся! Я - сам па сабе, яны - самі па сабе!.. 

Хмурна было на душы ў Павэлака, зноў адчуў ён вакол сябе калючы дрот, сківіцы яго сціснуліся, нутро ашчэрылася. 

Але, ідучы па скверы, убачыў падлеткаў, якія сілкаваліся гарэлкай, закусваючы цыгарэтным дымам. Не вытрымала Павэлакава душа, прыпыніўся ён: 

- Хлопчыкі, хлопчыкі!.. Што ж вы робіце! Яна ж вам пашкодзіць!.. 

- Гляньце! - загаманілі падпітыя падлеткі. - Яшчэ прыпёрся нахлебнік! Толькі турнулі аднаго, а тут другі ў рот заглядвае! Ну што, дзядзечка, пачастуем і цябе, каб не лез да чужога стала на халяву! 

І падсыпалі яны Павэлаку столькі, што ледзь дамоў данёс, бядак. 

Аляксей Карпюк 

Афіцыянтка 

У гэты вечар Надзя знайшла кватэру Люсі. Дзяўчына адмаўлялася прыйсці на працу. 

Але назаўтра, перад самым абедзенным часам, яна ўсё ж такі заглянула ў сталовую. Люся ўвайшла нясмела і села на ражок крэсла. Буфетчыца на яе і вокам не павяла. Дзяўчына доўга на адным месцы не выседзела. Праз хвіліну бегала па зале і здзіўлялася: 

- Ой, як за гэты час прыгожа расцвіў наш вазо-он! Ой, якія талеркі вы купілі! А чаму сталы гэтак стаяць? Ну, нічога, заўтра пастаўлю, як былі!.. 

- Хто цябе яшчэ прыме назад! - пужала дзяўчыну буфетчыца. 

Люся цішэла, але ненадоўга. 

Была якраз нядзеля. На муляру, калі ён, нарэшце, зайшоў, быў не камбінезон, а цёмны касцюм, які ляжаў на ім не надта ладна і рабіў хлопца непрыкметным сярод людзей. У сталоўку, як і ў мінулы раз, хлопец увайшоў нерашуча. Надзя хацела паклікаць Люсю, але буфетчыца сурова шапнула: 

- Не лезь, не твая справа! 

Люся крадком выглянула з кухні, апусціўшы вочы, выйшла да сталоў, быццам і сапраўды ёй была ў гэтым патрэба. Каля Андрэя яна разгубілася. Хацела ўцякаць, але перамагла сябе і, не падымаючы вачэй, прамовіла: 

- Дзень добры! 

- Дзень добры! - адказаў муляр. 

Потым ён зняў шапку, пакамячыў, пакамячыў яе і зноў надзеў. Надзя, цёця Глаша, Міра былі цалкам заняты сустрэчай гэтай пары. Нават кліенты, якія ўваходзілі, здзіўлена спыняліся, не разумеючы, што тут адбываецца. Толькі хлопец з дзяўчынай не заўважалі гэтага. Яны разгубіліся, стаялі, не знаходзілі слоў і не глядзелі адзін аднаму ў вочы. Хлопец разглядаў свае рукі, дзяўчына - канец сваёй хусткі. І невядома, чым скончылася б гэтая сустрэча, калі б не падмога цёці Глашы. Яна ўзяла нож, рэзнула бохан хлеба і прабурчала: 

- Ну, ідзіце сабе на вуліцу! Сёння нядзеля, там так хораша! 

Люся з мулярам пакорна пайшлі. 

У сталовай было акно, з якога віднелася вуліца. Надзя адхіліла фіранку, прыліпла да шыбы і пачала паведамляць усім, што там бачыла. «Няўдалай маёршы» Міры таксама хацелася паглядзець на вуліцу, але яна баялася буфетчыцы. Прытуліўшы да грудзей стос талерак, Міра засталася стаяць зводдаль, са слязамі на вачах, прагна прыслухоўваючыся да слоў Надзі. 

А па вуліцы ішла маладая пара. Дзяўчына церабіла канцы цёплай хусткі. Хлопец крочыў побач і рукой кранаў сцяну, быццам хацеў упэўніцца, што яна моцная. Толькі па тым, як асцярожна яны ступалі адзін ля другога, можна было зразумець, што Люсю не цікавіць хустка, а Андрэя - сцяна... 

1954 г. 

Анатоль Крэйдзіч 

Фантазія на тэму кахання 

- Хачу, каб мы сталі з табою адным цэлым, - сказаў Ён. 

- І каб у нас былі маленькія шчабятунчыкі, - удакладніла Яна. 

- Хачу, каб яны былі падобныя да цябе і мяне, - засмяяўся ён. 

- Вой, я ўзлятаю, - ускрыкнула Яна. І пачала птушкаю, распасцёршы рукі, узнімацца над ім, кружляць над бярозавым гаем, што знізу здаваўся бялюткім, а зверху - пухната-зялёным. 

- Якая прыгажосцьь, - пачулася з вышыні. - Які тут мяккі і цёплы вецер. Ляці да мяне. 

Ён паспрабаваў уявіць, што шугае аж да самых зорак, і ад страху заплюшчыў вочы. Але расплюшчыў іх і ўбачыў над сабою вяршыні бяроз і Яе, маленькую, сярод агромністых белых аблокаў. Яна кружляла і рабілася ўсё меншаю. 

- Я не магу ўзляцець, - крыкнуў Ён. 

Але Яна, мусіць, не пачула, бо не адгукнулася. 

- Ха-ха, - зноў засерабрыўся звонкі смех: Яна, склаўшы за плячыма маленькія крылцы, плаўна прызямлілася. Па празрыстай шлюбнай сукенцы бруіўся бялюткі, бялейшы за ствалы бяроз, вэлюм, а споверх - вяночак з жоўтых дзьмухаўцоў і сініх валошак. 

- Адкуль ты ўзяла такое хараство? - здзівіўся Ён. 

- Адтуль, - паказала Яна рукою ў блакітную вышыню. - Двое маленькіх анёлаў звілі мне вяночак. Іншыя выпралі з аблокаў нітку і выткалі вэлюм і сукенку. 

- А крылы? 

- Крылы падараваў мне самы старэйшы анёл. 

- А кветкі адкуль? Ім рана яшчэ цвісці. 

- О-о! На небе столькі кветак!.. Там вольна дыхаецца... Ляці са мною, і ты ўбачыш усё на свае вочы. 

- Я спрабаваў, але не змог адарвацца ад зямлі. 

- Тады даганяй мяне. 

І Яна ўзвілася, нібы матылёк, да вершалін бяроз, шуганула ўніз і пабегла сярод белых ствалоў па блакітным дыване пралесак. 

- Тут, на зямлі, я абавязкова даганю цябе. - Ён кінуўся следам. Яна бясшумна мільгацела сярод бярозак, то знікаючы, то зноў з'яўляючыся зусім у іншым месцы, і ўсё смяялася, не ведаючы стомы. Яна вырастала перад ім як з-пад зямлі, абсыпала цэлым сукветам зорачак-пралесак і знікала зноў. Ён спыніўся, каб аддыхацца. 

- Дзе ты, мая каханая? - паклікаў. І ў гэты час пяшчотныя ручаняты закрылі Яму вочы і зноў пачуўся смех. Ён таксама ўсміхнуўся, ды так лагодна, што суровы твар Яго стаў добрым-добрым. Яна ўхапіла Яго за руку і замахала сваімі крылцамі. 

- Я таксама лячу-у-у, - азваўся Ён з вышыні, не адчуваючы ніякага страху. 

Яны ляцелі праз вёскі. Людзі гаварылі: «Гэта анёлы...» І хутчэй жагналіся і ўспаміналі Бога. 

А калі надыходзіла ноч, Ён і Яна ўзнімаліся высока-высока. Там, у вышыні, усё тыя ж руплівыя анёлы клалі іх на мяккую бялюткую аблачыну, акрывалі вытканай з цёплага ветрыку і сонечных промняў коўдраю, гралі на старых залачоных арфах. І яны засыналі, закалыханыя чароўнымі самотнымі гукамі. 

Анатоль Крэйдзіч 

Шчаслівая ты, Ленка 

- Якая ты шчаслівая, Ленка. Столькі хлопцаў закаханы ў цябе. А гэты, што ўчора падвозіў нас на «Волзе»... Як ён глядзеў на цябе. Ах, трапіўся б мне такі, з'ела б, здаецца. Прыгожы. Праўда, Рыта? 

- Мыгы. - Рыта (па мянушцы «Мышка») на імгненне падняла далёка не сімпатычную, хоць і ветлівую, вострую мордачку з доўгім гарбатым носам і працягвала чысціць пазногці чорнаю невідзімкаю. 

- А што ён казаў табе?.. Ну, тады ж, калі папрасіў затрымацца? 

- Ён назначыў мне спатканне. 

- Гэта ж была зараз на спатканні з ім? 

- Вядома, - Ленка задаволена, усім сваім выглядам паказваючы перавагу над сяброўкамі, усміхнулася, захінулася ў тоўстую коўдру і падсела бліжэй да агню, бо ўжо была ў адной толькі доўгай і бялюткай ільняной сарочцы ды мяккіх з кутасікамі шлепаках. Ускалыхнутае паветра падняло з падлогі некалькі пясчынак і апусціла іх на распаленыя спіралі. Трэснулі і рассыпаліся іскрынкі. 

У Ленкі было не вельмі прыгожае прозвішча - Карпуніна. Хлопцы, што вучыліся на адным з ёю курсе, неаднойчы спрабавалі да гэтай стройненькай светлавалосай прыгажуні, у цёмных вачах якой нястомна бегалі вясёлыя неўтаймоўныя чорцікі, якую-небудзь мянушку, для чаго абавязкова скарыстоўвалі немілагучнае прозвішча. Спачатку прыдумалі «Карпуха». Не прыжылося. Пасля - «Карпуша». Тое ж самае. Былі яшчэ «Карпуня», «Карпіха». Але з'еды шчыравалі дарэмна. Яе па-ранейшаму клікалі Ленкаю. Гэтае імя было заадно і мянушкаю дзяўчыны. 

- Вой, я ж забылася. Ленка. Мы торт сёння купілі. Рытка, нясі хутчэй. І гарбаткі падагрэй. Трэба ж, забылася зусім. 

- Не ўставай, Рыта. Я не галодная. 

- У рэстаране з ім была? Вот так жаніх. 

-Ён заказваў для мяне музыку. І мы доўга танцавалі... 

- І пілі віно? 

- Не, я не захацела. 

- А я б не адмаўлялася. Я знарок захмялела б, каб гэты сімпацюля хоць крыху паняньчыўся са мною. У мяне вочы заплюшчваюцца, калі ўяўляю, што ён побач. 

- А я сказала, што больш не хачу з ім сустракацца. 

- Здурэла? Чаму гэта? 

- І сама не ведаю. От сказалася неяк знянацку, і ўсё. Ды што тут шкадаваць. Колькі іх яшчэ трапіцца на шляху. 

- На тваім дык канечне. Але ж ён такі... Такі прыгожы. І з машынаю. Гэта яго легкавік? 

- Яго. 

- Не, не згодна з табою. Такі, можа, раз у жыцці трапляецца. Эх, мне б яго. Ні за што не адпусціла б. Вось учапілася б рукамі, і трымала б усё жыццё. 

- Ай хопіць пра гэта. Давайце лепей спаць. Позна ж, а заўтра залік. Трэба са свежай галавою ўстаць. 

- То лажымася. А ведаеш, я б, мусіць, цэлую ноч не спала пасля такога спаткання. Што ні кажы, а ты, Ленка, шчаслівая. Вось толькі мы з Рыткаю няшчасныя. Што ні кажы... 

Алесь Котаў
Помніш? 

Ты заходзь на кубачак гарбаты,
Паглядзім забытае кіно,
Потым правяду цябе дахаты,
Пастаім, пакуль яшчэ відно. 

Памаўчым бы ў храме пра каханьне,
Паглядзім на зорак першацьвет.
Помніш наша першае спатканьне
I рамонкаў сонечны букет? 

Помніш, як хадзілі да крыніцы,
Што дала жыцьцё старой рацэ,
Слухалі напеў сівой званіцы
I руку трымалі ў руцэ?.. 

Помніш пах салодкі медуніцаў
I дурман вясновых росных траў?
Май дарыў бярозам завушніцы,
Я ж рамонкаў сонейкі зьбіраў… 

Я зьбіраў букет сваёй каханай
З лепшых кветак — лепшай на зямлі.
Быў сусьвет вясной зачараваны,
I вянкі да берагу плылі
Валерыя Кустава
Малады пісьменьнік: нахабства №1

Я іду такі задаволены,
бо ў мяне ёсьць сакрэт —
мне ўсё ва ўсясьвеце дазволена:
я — паэт.

У маім чырвоным куце — 
дамавік і венік,
каб было чым завабліваць 
і выганяць.
Я пакуль малады
беларускі пісьменьнік —
ёсьць чым браць! 

І вершы гады ў рады —
усё як у геніяў. 
Беларусь мая — назаўжды
мой міленіюм!

…І я маме скажу асьцярожна,
што й Парыж па мне справіць імшу:
мне ўсё — да нябёсаў! — можна, 
бо я вершы пішу.

wiera burłak
ЯК ВАН ГОГ ЗРАБІЎСЯ ДЗЕДАМ
(верш у дзьвюх частках)

...В синей робе

Дед Ван Гог...

Руслан Семенченко

Частка 1.

Миллион, миллион, миллион

и тэ дэ.

А. Вознесенский

У Ван Гога дзяцей не было.

А кватэра была. І карціны.

Закахаўся неяк Ван Гог

У таемную надта дзяўчыну.

Ёй пад вокны прынёс Ван Гог

Не гітару, ня скарб, не пірог,

А ў тысячы шэрых заплечнікаў

Мільён рудатварых сланечнікаў.

А дзяўчына глядзела ў акно

І крычала: “Ратуйце, людзі!”

У Ван Гога дзяцей не было

І ніколі ня будзе.

І ўнукаў таксама ня будзе.

Частка 2.

Exegi monument(um)

Horatius
У Ван Гога дзяцей не было.

Але засталіся карціны.

Нехта сказаў: прыгожыя.

А нехта дадаў: каштоўныя.

І вісяць яны ўсе ў музэі

І каштуюць вялікія грошы.

У тысячы шэрых заплечнікаў

Мільён рудатварых сланечнікаў

Зьнеслі з музэя злодзеі,

Нарабілі пад іх падробак.

Карціны – дзеці Ван Гога,

А падробкі – дзеці дзяцей,

А калі карацей – унукі.

Не было ў Ван Гога сыноў.

І дачок не было. І вуха.

Але дзедам Ван Гог зрабіўся.

Безь дзяцей. Намаганьнем духу.
Ксеня Вяцкая
Цягнiкi пахнуць кветкамі
Я спазьнiлася на тралейбус i давялося iсьцi пешкам. Ох, у гэтую вясну са сьнегам мы страцiлi ўсе надзеi i натхненьнi. Што казаць, у чалавека ёсьць у лёгкiх паветраны запас для адной пары году. Каб не адчуваць сябе дрэнна, мы ўзiмку можам дыхаць вясной альбо восеньню i наадварот. Вось закончыўся наш веснавы запас – i людзi сталi не шанаваць сябе i каханьне.
Мы з iм не падoбныя да гэтых дзяўчат і хлопцаў у модных чорных акулярах, якiя зьбіраюцца ў клуб. Але ж мы з iмi i яны, напэўна, думаюць пра нас тое ж. Я асаблівая, а ён просты і, каб схаваць сваю простасьць, ён хоча быць «як і ўсе». Дурань нейкі! Гэта слабасьць і неахвота шукаць. Як людзі, якіх прэ зьбіраць грыбы і ягады: кланяцца да іх, выгледж​ваць, вытрымліваць камароў і брысьці па лесе. Што тут прышпільнага? Я заўсёды набяру з паўслоіка суніцаў і пачынаю іх есьці альбо проста кладуся спаць на мох.
Мне цягнікі распавядаюць пра горы. Яны як госьці, якіх чакаеш. Цягнікі прывозяць новыя песьні і навіны, пачуцьцi далёкіх людзей і надвор`е. Ад іх паху нямеюць шыя, рукі і плечы. Адно толькі мае рацыю: чаму ХОЧАШ ЕХАЦЬ, А 18 ГАДОЎ — НЯМА?!

	ПАЎСТАНЬНЕ ВОШАЙ 

	

	Аднойчы ў вошай скончыліся грошы, 

І вошы паўзьнялі паўстаньне вошай. 

Схапілі транспаранты і шампуры, 

Патрабавалі перхаці і скуры. 

Мітынгавалі нават інваліды: 

"Канаем мы, хварэюць нашы гніды!" 

Чакалі, што аднекуль з Антарктыды 

Іх прыйдуць падтрымаць арыбатыды. 

Але ніхто не падтрымаў паўстанцаў, 

І выжыць ім не засталося шанцаў. 

Яны паслалі SOS на доўгай хвалі. 

Іх не пачулі. І яны сканалі. 

Такім быў сумны вынік інцыдэнта 

На малакроўных валасох студэнта.



	
  Джэці 

	Anatol Sys

	


Я дарэшты ў тваёй уладзе 

што хочаш рабі з маім брыдкім целам 

і распуснай душой – 

хочаш любі 

а хочаш забі 

  
я сьцярплю 

таму што мая пакутная любоў 

мацьней за самы жахлівы боль 

  
не страшна – калі вырываюць пазногці  
страшна – калі д’яблавымі пазногцямі 

па душы  
няхай нават бруднай 

але ж яна невінаватая 

  
вінаватае цела 

я дарэшты ў тваёй уладзе 

ды толькі аб адным прашу цябе 

Не! Заклінаю цябе! Лепш забі 

зьдзекліва 

высакародна – неістотна 

толькі не здрадзь 

бо тады я ніколі не вярнуся ў гэты сьвет 

а я ж так яго люблю...
Сяргей Давідовіч
Малітва
 
Слава! Слава Айцу! Сыну! Духу Святому!
Ды адхлыне смуга!
Ды пачуе нас Бог!
Ды засвеціцца кожнаму лёсу і дому
Усявышні, Хто смерцію смерць перамог!
Сёння вера святая - святло сярод ночы!
Паратуе яна, дапаможа ў бядзе.
Той, хто з верай жыве, той ніколі не збоча
З пуцявіны, якая да Бога вядзе.
Хай ачысціць нам душы высокая вера,
Каб адкрыліся сэрцы святлу і дабру,
Каб ніколі не глянулі поглядам звера
Вочы брата на брата, сястры на сястру!
Дай нам мужнасці, Божа, назад азірнуцца,
Каб заблытаны час зразумець, ацаніць,
Памянуць убіенных і шчыра жахнуцца,
І пакаяцца так, каб па новаму жыць.
Заблудзіліся мы... Дай нам Бог разуменне,
Што дарога да Храма - дарога з дарог.
Ды аблегчыць збалелыя душы маленне!
Ды ўваскрэсне любоў!
Ды пачуе нас Бог!
Iryna Czarniauskaja
Рамонак

Для цябе я рамонкам была
Сярод соцень прываблівых кветак!
Ды сабою, на жаль, не змагла
Упрыгожыць твой дзіўны палетак.
Я чакала увагі штодня,
Распраўляючы крылы-пялёсткі,
А ты позірк аддаў задарма,
Толькі быў ён занадта ўжо хлёсткі.
Ты пялёсткаў маіх не збярог,
Хоць я іх вартавала старанна.
Ну, навошта ты так? Як ты мог
Варажбой мяне знішчыць так рана!
Я зрабілася частачкай сноў,
Толькі рэха усё паўтарае:
«Не кахае, кахае…» і зноў,
Ў соты раз «Не кахае, кахае…»
Як імгненна калісь зацвіла,
Так і знікла маланкаю хуткай.
Для цябе я рамонкам была,
А хацелася быць незабудкай.

Jauhenija Janiszczyc
Прытча пра двух манахаў

Dół formularza

Манахі-святары - стары і малады -
Вярталіся аднекуль у абіцель.
Ды шлях ім заступіў прасцяг - абшар вады -
З-за ліўняў моцных рэкі разліліся.

Ускрай жа той вады заўважылі яны
Малодку-прыгажуню. (Ратуй Божа!)
Хоць трэба ёй прайсці – баіцца глыбіні…
Але ж...ці хто ёй, беднай, дапаможа?

Жанчыну ў рукі ўзяць? Якія там труды?
Манахам жа - па веры немагчыма!
Таму вось малады, збягаючы бяды,
Агідна адвярнуўся ад дзяўчыны.

Стары жа падышоў, малодку падхапіў
І зграбна праз раку панёс - на сушу …
Ды ўвесь астатні шлях манахі моўчкі йшлі ,
Аж покуль цішыню юнак не ўзрушыў:

“Як мог ты так зрабіць! Ты ж праведнікам быў!
Жанчыну ў рукі ўзяў - парушыў воту!”
Стары жа адказаў: “Аднёс - ды ўжо забыў!
А ты – яшчэ дасюль нясеш употай!”

А ці былі яны – размовы...

Dół formularza

А ці былі яны – размовы
І цуд з табою побач быць?
І тыя позіркі і словы,
Што здольны сэрца растапіць,

І напаіць душу пяшчотай,
І цяплынёй сваёй сагрэць?
Як спадзявалася я, што ты
Ўва мне патрэбу будеш мець!

Ды раптам знішчыла расстанне
Пустыя мары... Вось і ўсё!
О, безнадзейнае каханне -
Бы кандалы на ўсё жыццё!

Ты нават і не развітаўся...
Пайшоў... І свет мой патушыў...
І мне хваробаю застаўся
Вялікі смутак у душы...

Як пакарыцца свайму лёсу?
Хачу забыць тваё імя!
Мальбой узрушваю нябёсы,
Але палёгкі ўсё няма...

З’ядае дні мае і ночы
Боль успамінаў – неспакой:
Усюды бачу твае вочы…
Усюды чую голас твой...

Ці пакаранне мне – разлука?
Ізноў... Ізноў... Ўсё той жа твар!
І, што ні дзень, - ламаю рукі,
І, што ні ноч, – тушу пажар!

І стыне кропелька на скронях…
Бо не сустрэць… Бо не спаткаць…
Але ж, ці хто мне забароніць
Здаля нястомна бласлаўляць?

